
Pol To Numbo Fonga Ai
Tesalonaika Sios Leni
Rumbwero Chengi

1Ani Pol, Sailas, Timoti do chengi nu kaini kunu
Tesalonaika sios ki dau himiyama hurahama leni
kunu nu rumbweꞌindau. Kunu nui Yapai Gotri ga
Apukolaka Jisas Kurais ga fini ki o ku da.

2Yapai Gotri ga Apukolaka Jisas Kurais ga hima
kekewo sumbu tihi tinga sembewahapi fihi tinga
o kunu fi hakonda.

Pol Gotri ni weseꞌaro
3 Nui hiparakambwe le, gisi gisi kunu keke

Gotri ni ma nu weseꞌanda. O sumbu hinga
nu wosino ti kipe naha. Hinde wowani,
sembe ha sumbu kuhi kwambu tiki ku toronam-
busini ku dani kunu funda funda tinda ete ele
hiparakambwe ni sembe kuhi ti wunu keke ku
wondawani, kapi sumbu ku sirinandau hinga to
omwesika naha ki ya ete sukwanda.

4 O sumbu hinga ni ku wosindau kekembwa,
Gotri ele ri sios lei wui nindo ki hi kuhi ti nu ra-
saindau. Kui miho le kunu omwemendindawani,
ele nomo hinga tinda ete kunu ki sukwandani ele
amwaka hinga ku mendindau, woro sembe ha
sumbukuhi ti kwambunaha ki ku toronambusini
ele nomo hinga ku randau. Do kui mwanji ni
wunu nu sawendau.

Gotri sumbu kipe rihi ki nunu ri kilindau

5O sumbu hinga ku wosindau ti, Gotri ka hinga
nunu mekuro: Rini sumbu kipe kumbwa nunu
ri kilindau. Hinde wowani, ele nomo hinga ku
randau ti, Gotri kunu chikisiwa Gotri aulindau ko
ki raruno hima kipe naha ya ku sukwakonda.

6 Gotri ri sumbu kipe ki ka hinga o ri
wosikonda: Nomo kunu handaro hima leni nomo
wasa o ai wunu ri hakonda.

7 Wosini ele ku randaro nomo le ri rani ri
rumbwesini, kunu ga nunu ga funda nu himatino
gisi ti ya nunu ri hakonda. O himati gisi nunu
ri hano sumbu ti, Apukolaka Jisas ga ele ri ensel
hima kwambu ga hewen ko ti wu hanjaꞌaisini hi
omwesika okusindau ki amwei wu sirano gisi ki
ri wosikondau.

8Woro o gisi naha ki Gotri ni hikisandaro hima
lenga, e, nui Apukolaka Jisas ri mwanji kipe ni
sirina nambwe hima lenga kapwa sumbu wasa
o ya wunu ri hakonda.

9 Kapwa sumbu wasa mwe wunu hano ti ka
hinga: Wunu Apukolaka miyaningisopo ga hi
hinga okundau kwambu rihi ga apahime naha
wu dasiwa, walambe naha wunu iwa tinda ete ya
wu humbukonda.

10 Woro o gisi ki Kurais ri ai tawa Gotri ri
himiyama hurahama ele hi rihi ti ya wu ra-
saikonda. Wondawa rini ni sembe haro hima
le eripeꞌaripe sumbu omwesika ya rini wu
hakonda. Woro kunu okwe o hingambwa o ki
wunu ga ku dasini ku eripeꞌaripekonda. Hinde
wowani, Gotri mwanji ti kui nindo ki nu bwan-
dawani o mwanji ni ku mendini sembe mwe
naha ete ku haro.

Pol Tesalonaika sios hima leni ri okula ki Gotri
ni ri uchahambwaro

11 Dele sumbu hinga sukwano tini nu hamb-
wasini Gotri kunu okula kinani gisi gisi kunu
keke ete rini ni nu uchahambwandau. Wondawa
Gotri ete kunu ri okulandawa ri tumwa tini ku
mendini ku sirinandau hima hinga naha ku sira
ki. Wosini Gotri ni nu uchahambwandau ti, Gotri
ri kwambu kunu ri hawa ele sumbu kipe ku wosi
ki ku okokonandau ti mwe naha kuwosini Kurais
ni sembe ku hasini ku randau tau hinga tinda ete
kipe naha tumbwa ku rani ku humbu ki.

12O sumbu ni ku wondani nui Apukolaka Jisas
Kurais hi tini o ku rasaikonda. Wondawa rini
okwe hi kuhi ti o ri rasaikonda. Woro o sumbu
hinga kunu ki sukwakondau ti, nui Gotri hima
kekewo sumbu rihi ga nui Apukolaka Jisas Kurais
hima keke wo sumbu rihi ga opi sumbu keke ya
sukwakonda.

2
Gotri lo mwanji ni sawesiyaꞌaino hima

1 Nui hiparakambwe le, nui Apukolaka Jisas
Kurais ri ai tawa, rini ga funda nu wausini nu
dakondau ti, o sumbu ni mwanji ka hinga kunu
nu sawenda:

2 Hima fwele kunu sawendauꞌu, Apukolaka ri
gisi ti tahiro? Ka mwanji hinga wu bwandau
ti, mwanji mwe soki wu rataro? Himamwale
foto hima forini o mwanji hinga sawewani wu
bwandauꞌu, hima forito ri inaka ki o mwanji
hinga ri bwawani wu bwandauꞌu, mina, nundo
o mwanji hinga ni chengi ki nu kaisini wunu

nu rumbweꞌiro hinga wu hambwani wu bwan-
dauꞌu. Woro do mwanji tapa miya hinga ku
mendiwa, apa metengei ete ku apapanani inaka
tenge miyafo ku hambwa kei.

3 Apa hima fori mwanji fwelekiꞌi sumbu
fweleki kunu gambo ki. Mina. Hinde wowani,
o gisi laka hinga tinjenga hinde apa sukwa
kumbwa. Mina. Metengei naha hima miyafo
naha Gotri ni gumwa o wu sindakonda. Won-
dawa Gotri lo mwanji ni sawesiyaꞌaino hima ri
amwei o ya ri sukwakonda. Woro ori hima rini
hi ki raini ri humbu ki rini ondiyasiro.

4 Rindo ele hima wui gotri wu nandani wu
lotu wondau sumbu hinga tinda ete wunu ni
omwemendikonda. Wosini hi rihi tumbwa ri
rasaindani ele mwaꞌambwe hinga ni tinda ete ya
ri takwilini ri rawaikonda. Wondani rindo Gotri
aka laka ki ri raruni ri litisini ka mwanji hinga o
ri sawekonda, “Ani andombwa Gotri.”

5 Imbihumbwa kunu ga a dani do sumbu suk-
wanomwanji tini kunu a sawero. Woro omwanji
ku ai hambwandauꞌu, ku hikisahiro?

6 Woro apa o kapwa hima ri tano numbo ti
mwaꞌambwe foto o rini ichakisindau. Kunu o
mwaꞌambwe ni ku hambwandau. Woro Gotri
ri ondiyasiro gisi kumbwa amwei ya ri suk-
wakonda.

7 Ku hambwanda, apa do Gotri lo mwanji ni
sawesiyaꞌaino sumbu ti yanisini usari o wosinda.
Ete yanisini wondawa ori hima tano numbo
ichakisindau hima ri sukuni iwambwa amwei o
ri sukwakonda.

8Woro o gisi naha ki lo mwanji sawesiyaꞌaino
hima ri amwei o ya ri sukwakonda. Wowa

Apukolaka Jisas ri ai tawa takisopo rihi ki ausuwa
hinga sirani rini yeni sisini Apukolaka hi omwe-
sika rihi tinga amwei ri sirani o hi rihi okundau ki
ori hima ni ri tuwa walambe naha ya rini ikonda.

9 Woro lo mwanji sawesiyaꞌaino hima ori rini
Saiten kwambu ki ri sirakondau. Wosini Saiten
ri gambolombondau sumbu ki ele kwambu ba fo
ba fo ri wosindani ele wupa wo sumbu ga hima
le lepitinano sumbu ga ya ri wosikonda.

10 Wondani ele gambolombondau kapwa
sumbu ti ri wondani ele hima hi ki wu raikondau
leni ya wunu ri gambondakonda. Wunu hi
tokwe wu raikondau, hinde wowani, Gotri ai
wunu rata kinani Gotri mwanji mwe naha ni wu
mendini wui sembe ki wu toronambusini o tini
wu okokona nambwe.

11O keke, Gotri wunu gambolombono kwambu
chele mwaꞌambwe wunu ki ri rumbweꞌiwa tawa
o mwanji gamboni wu mendini sembe wuhi ti o
ya wu hakonda.

12 O sumbu hinga wunu ki sukwakondau
ti, Gotri mwanji mwe naha ni sembe wu ha
nambwe, kapwa sumbu ni wu wosi ki wu
eripeꞌaripendaro ele hima hinga tinda ete Gotri
wunu kotimwosini kapwa sumbu wasa wunu ri
hakonda.

Gotri ai kunu rata kinani kunu ri ondiyasindau
13 Woro Apukolaka okokonandau nui

hiparakambwe le, gisi gisi kunu keke Gotri
ni ma nu uchahambwanda. Hinde wowani,
imbihumbwa ki ete Gotri ai kunu rata kinani
kunu ri ondiyasiro. O sumbu hinga ri wosiro ti,
Gotri rihi kunu ri na kinani Gotri Himamwale
kipe ti kunu ri hasiwani mwanji mwe naha o tini

sembe ku haro. Woro o sumbu hinga ku wosiro
ti keke Gotri kunu rataro.

14Wosini rini nui Apukolaka Jisas Kurais ri hi
oku laka ti ichai o kunu ri hakonda. O keke do
Gotri mwanji kipe kunu nu bwaro ki kunu ri
ucharo.

15O keke, nui hiparakambwe le, kunu kwambu
tiki ma ku etisini ele Gotri mwanji nui takisopo
ki kunu nu bwaro le, e, chengi ki nu kaini kunu
nu rumbweꞌiro, ele mwanji kipe hinga ma ete ku
toronambusini ku da.

16 Nui Apukolaka Jisas Kurais ga nui Yapai
Gotri ga, woro do Gotri nunu keke woni nunu ri
okulawani gisi gisi inaka nuhi ti wahapisini kipe
tumbwa ete nu dawani sembe ha sumbu nuhi ti
nunu ri okulandawani kipe tumbwa ete nu da ki
rini numbwa nu nikisindau.

17 Woro kapi cheꞌapuko to kui sembe ti sa fi
okulawa kwambu ki ku etisini ele sumbu kipe
hinga tinda ete ku wosindani ele mwanji kipe
hinga tinda ete ku bwanda.

3
Nunu keke Gotri ni ma ku uchahambwawa sa

nunu ri okula
1 Nui hiparakambwe le, nunu mwanji jipe

fonga ai kunu nu sawekondau. Nunu keke Gotri
ni ma ku uchahambwandawa sa nunu ri okula.
Wowa Apukolaka mwanji ti ele mapwa hinga
huwainani sa ete iwa kui nindo ki sukwaro
sumbu hingambwa hi rihi ti omwesika naha sa
i.

2 Nunu keke Gotri ni ma ku uchahambwan-
dawa, kapwa hima le walambe sumbu nunu

wosino ti kekeGotri sawunu yetupwani rumbwe.
Hinde wowani, ka tini ku hambwanda, Gotri ni
sembe ha nambwe hima le miyafo naha ete wu
dau.

3Woro Apukolaka sumbu mwe naha kumbwa
riwosindau. O keke rini kunu ri okulandani kunu
aulini dawa Saiten hinde apa kunu torolongo
kumbwa.

4 Apukolaka inaka nuhi ti ai nunu yeni rasain-
dawani ka hinga kunu nu ai hambwandau: Ele
sumbu kipe hinga tinda ku wosi ki nu sawe-
siro leni ku wosindau ti, ichekai okwe o sumbu
numbwa ya ete ku wosindakonda.

5 Nui okokona ti Apukolaka inaka kuhi le ri
yeni rasaindawa Gotri kunu kekewondau sumbu
tinga Kurais kwambu naha ki ri etisini nomo le ri
randaro sumbu tinga norukweni ku hambwa ki.

Ele hima hinga tinda tau sa wu ra
6 Nui hiparakambwe le, nui Apukolaka Jisas

Kurais hi tiki mwanji kwambu ki ka hinga kunu
nu sawenda: E, hiparakambwe fori dele mwanji
nunu ki ri mendisini ele mwanji ni ri sirina
nambwe tau ra nambwe nimba ri linindawa, o
ma rini ku ratakosini biya hinga ku isi.

7 Kunjenga ka tini ku hambwanda: Kunu nui
sumbu tumbwa ma ku sirinanda. Imbihumbwa
kunu ga nu daro ti, tau nu ra nambwe nimba nu
lininda nambwe.

8 Ahirahi kuhi fwele ya nambwe nimba nunu
ku ha nambwe. Mina. Ya kumbwa nu randaro.
Nomo ti kunu nu hano ti keke kwambu naha ki
nu etisini niliki tapwaki tau kwambu naha ki nu
randaro.



2 Tesalonaika 3:9 viii 2 Tesalonaika 3:16

9O sumbu hinga nu wosiro ti, kunu nu sawewa
ahirahi kuhi le nimbanunu ku yakwano kwambu
nunuki da nambwekeke nuwosi nambwe. Mina.
O kwambu nunu ga da. Nui sumbu ku heini o
hingambwa ku sirina kinani nu wosiro.

10 ku hambwanda, imbihumbwa kunu ga nu
dasini do mwanji hinga ni kunu nu sawendiriro:
E, hima fori tau ra ki ri diyahawa, ori rini ahirahi
ti ri a hinga.

11Hinde wowani do mwanji hinga nu sawero?
Numendiwani kui nindo ki hima fwele tau randa
nambwe nimba wu tukuyandau. Wunu tauche
forini wu randa nambwe. Mina. Wunu hima
fwelei mwanji tini wu ratasini wui mwanji hinga
wu anambwa anambwandau.

12 Woro Apukolaka Jisas Kurais hi rihi ki ele
hima hinga ni ka hinga wunu nu sawendirini
autangi mwanji wunu nu sawendau: Norukweni
wu litini tau sa wu rawa ahirahi le sukwawa o
ahirahi wuhi numbwa sa wu a.

13Woro kunu nui hiparakambwe le, kunu apa
sumbu kipe ku wosi ki ku diyaha kei.

14E, hima fori elemwanji hinga tinda do chengi
ki nu kairo le norukweni ri sirina nambwe nawa,
ori hima hinga nima ku hambwafwaꞌaisi. Wosini
apahime ma ku dawa, o ri wosiro kapwa sumbu
keke huruhumba sa ri hei.

15 Woro kui miho hinga apa rini ku hambwa
kei. Mina. Hiparakambwe hinga ma ai rini
ku hambwasini sumbu kipe tini ma rini ku
sawendirinda.

Mwanji tipache fwele
16 Apukolaka rini sembe wahapi mu naha.

Woro rindo gisi gisi ele ku ichiꞌuchandau numbo

ki sembe wahapi rihi ti o kunu ri handakonda.
Apukolaka kunu ga o da.

17 Ani Pol anjenga do mwanjiche ki kunu a
weseꞌani a kainda. Ele chengi ahi hinga tinda
ete tapa ahi ki do hinga a kaindau ti wupa ahi.
Ani chengi a kaindau numbo ti o hingambwa a
sirinandau.

18 Nui Apukolaka Jisas Kurais hima keke wo
sumbu rihi ti kunu ga o da.

